Ny elektrisk katamaran til Nærøyfjorden

Måndag 6. juli overtok The Fjords DA, og eigarane Flåm AS og Fjord1 ASA, det splitter nye heilelektriske fartøyet Legacy of The Fjords frå verftet Brødrene Aa i Hyen. Det er The Fjords sin tredje båt med det prisvinnande Seasight-designet. Opprinneleg var planen at den skulle gå i rute på Oslofjorden, men dette vart endra til fordel for verdsarvområdet rundt Flåm. 
«Vi er veldig glad for no å kunne tilby ein full elektrisk flåte i verdsarvfjorden», seier Sandra Nekkøy, kommersiell direktør i The Fjords. 
Stillegåande fjordcruise
Onsdag 15. juli startar Legacy of The Fjords i rute mellom Gudvangen og Flåm, der søstera Future of The Fjords har hatt daglege avgangar sidan 2018. 
Nærøyfjorden e ein del av Vestnorsk fjordlandskap som står på UNESCO si verdsarvliste på grunn av sitt flotte, urørte natur- og kulturlandskap. Dei stillegåande, elektriske passasjerkatamaranane seglar lydlaust gjennom fjorden, slik at gjestene kan ha full merksemd til naturen rundt. 
«Denne sommaren er verkeleg tidspunktet for nordmenn å oppleve den fantastiske norske naturen», seier Nekkøy. «No er det nesten berre nordmenn og generelt færre passasjerar om bord. Med ein heilt ny båt på toppen av det heile, håpar vi at mange vil ta turen på Nærøyfjorden med Legacy of The Fjords i sommar.»
Open båt i Florø og Flåm
Før Legacy tar turen inn Sognefjorden til Flåm, inviterer The Fjords til open båt på Fugleskjærkaia i Florø, laurdag 11. juli frå kl. 11.00 – 14.00. Vel framme i Aurlandsfjorden vert det open båt i Flåm, tysdag 14. juli kl. 17.00 – 19.00. Alle som ynskjer å ta turen innom for å sjå den heilt ferske batteribåten er hjarteleg velkommen. Det vert servering av svele og kaffi. 
Prisvinnande design
Seasight designet til dei tre The Fjords-fartøya kjenneteiknast av gangvegane på utsida som er inspirert av stiane som svingar seg oppover bratte fjellsider langs fjorden, vindauge som går frå golv til tak i salongane inne og eit behageleg skandinavisk interiør. 
Begge dei føregåande fartøya har blitt kåra til Ship of the Year under SMM i Hamburg. Hybridfartøyet Vision of The Fjords i 2016 og heilelektriske Future of The Fjords I 2018. Vision of The Fjords, som no går i rute på Hardangerfjorden, har i tillegg vunne fleire prisar for universell utforming. 
Nye opplevingar på fjorden
Med auka interesse for aktive feriar, ønskjer Flåm AS no at fleire skal få oppleve Nærøyfjorden på nært hald. Med utgangspunkt i eit fjordcruise med Legacy of The Fjords, kan ein no bli med på ein guida vandre- og padletur i verdsarvfjorden. Det er inngått samarbeid med Njord – Seakayak and wildernes adventures som tar grupper på 2 – 8 personar på ein eksklusiv heildagsutflukt frå Flåm. 
For dei som ynskjer tur på eiga hand kan ein bestille billettar til fjordcruiset tur/retur dei veglause fjordbygdene Dyrdal og Styvi frå Flåm eller Gudvangen, og utforske området slik ein vil. 
